Avgerð frá Skatta- og avgjaldskærunevndini

Lóg: Avgerð tikin: 22.03.2006

Mál nr. 05-02-21-50 

- Skattalógin § 25 

Inntøka uttanum skattskipanina

Samandráttur:

Toll- og Skattstova Føroya hevði hækkað inntøkuna hjá kæraranum við inntøku, sum áhugafelag hevði goldið honum uttanum skattaskipanina. Kærarin gjørdi galdandi, at hann ikki visti, at peningurin ikki var skattaður. Kommunal Skattakærunevnd og Skatta- og avgjaldskærunevndin staðfestu avgerðina hjá Toll- og Skattstovu Føroya.

Avgerð

Málslýsing:

Upplýst er m.a. í málinum, at Toll- og Skattstova Føroya hækkaði skattskyldugu inntøkuna hjá kærara​num fyri 2001 og 2002 við ávikavist kr. 10.000 og kr. 31.350 vísandi til, at áhugafelag hevði rindað hon​um hesar upphæddir uttanum skattaskipanina.

Avgerðin varð kærd til Kommunala Skattakærunevnd, sum staðfesti avgerðina hjá Toll- og Skattstovu Føroya.

Toll- og Skattstova Føroya:

Í samband við kanning av roknskapi og tilhoyrandi skjølum hjá áhugafelagnum vóru starvsfólk hjá Toll- og Skattstovu Føroya varug við, at løn var goldin uttanum skattaskipanina. Við nærri eftirkannan varð staðfest, at kærarin hevði móttikið kr. 10.000 í 2001 og kr. 31.350 í 2002 uttanum skattaskipanina.

Toll- og Skattstova Føroya hækkaði skattskyldugu inntøku hansara fyri 2001 og 2002 við nevndu upphæddum.

Kærarin:

Kærarin vísir m.a. á, at hann hevði avtalu um nettoløn frá áhugafelagnum. Kærarin vísti á, at hann trúði, at áhugafelagið hevði avgreitt samsýningina skattliga. Hann metir tað ikki vera rætt, at Toll- og Skattstova Føroya fer eftir tí, sum hevur fingið peningin skattafrítt. Serliga tá hann ikki visti av, at hesir ikki vóru skattaðir.

Kommunala Skattakærunevndin:

Kommunala Skattakærunevndin segði m.a. í avgerðini, at sambært skattalógini er alt, sum hin skatt​skyldugi hevur lagt inn í peningi, at rokna sum skattskyldug inntøka. At kærarin ikki hevur kunnleika til lógina broytir ikki tann veruleika, at inntøkan er skattskyldug. Í kæruni verður ikki avvíst, at kærarin hevur fingið nevnda pening, og eftir áheitan frá Skattakærunevndini hevur Toll- og Skattstova Føroya lagt fram kontoavrit úr bókhaldinum hjá áhugafelagnum, har nevndu upphæddir eru bókaðar.

Kommunala Skattakærunevndin staðfesti síðan avgerðina hjá Toll- og Skattstovu Føroya.

Avgerðin hjá Skatta- og avgjaldskærunevndini:

Sum Kommunala Skattakærunevndin vísir á, so er útgangsstøðið, at alt, sum verður lagt inn í peningi ella peningsvirði, er skattskyldug inntøka, jbr. § 25 í skattalógini. Skjølini frá bókhaldinum hjá áhuga​felagnum vísa, at kr. 10.000 í 2001 og kr. 31.250 í 2002 eru goldnar kæraranum uttan um skattaskipan​ina, og kærarin hevur ikki mótmælt, at hann hevur móttikið peningin frá áhugafelagnum.

Tá tað soleiðis er greitt, at talan er um pening, sum kærarin hevur móttikið, og sum ikki er skattaður, skal hann leggjast afturat skattskyldugu inntøkuni hjá kæraranum fyri ávísu árini, jbr. § 25 í skatta​lógini.

Skatta- og avgjaldskærunevndin avgjørdi sostatt at staðfesta avgerðina hjá Kommunalu Skatta​kærunevndini, at skattskylduga inntøkan hjá kæraranum verður hækkað við ávikavist kr. 10.000 í 2001 og kr. 31.350 í 2002.
